
PREAMBUL
Catalonha dispòse d’un hilat associatiu consolidat, solid e de grana tradicion, qu’a constituït part dera sua identitat. Es persones engatjades ena accion collectiva a partir dera sua implicacion en associacions de tota sòrta, damb era sua accion volontària, liura e engatjada, an contribuït ara melhora constanta des condicions de vida, comprenuda en toti es sòns encastres, e en desvolopament dera societat e era cultura catalanes.
Fòrça entitats an agut un ròtle principau ena construccion d’identitats collectives, ena vertebracion des territòris e ena promocion deth civisme e era coesion sociau, e an permetut as ciutadans de Catalonha participar e engatjar-se ena contruccion sociau, qu'ei era basa d’ua societat democratica, madura e solidària, en tot somar esfòrci damb era volontat de compartir liuraments damb d’auti membres dera comunitat er enfortiment de ligams e era construccion de realitats.
Es entitats tanben an promoigut ua accion volontària qu’a contribuït ara promocion e era praxi de valors e principis coma era solidaritat, er engatjament, er esfòrç e era sostenibilitat, era libertat, er altruïsme, era gratuïtat e era responsabilitat, eth civisme, era participacion, er aprendissatge, eth respècte, era competéncia e era independéncia des poders publics, coma manifestacions dera societat civiu.
Es entitats, donques, identifiquen besonhs e elabòren responses, e es entitats e administracions coïncidissen ena gestion de programes que soent tanben requerissen era intervencion des volontaris e que s’an de poder articular dempús des entitats deth tresau sector –eth sector civiu organizat– dera manèra coma aguest preve era participacion des persones, en tot respectar-ne era capacitat e independéncia.
Per açò, eth ròtle des administracions publiques a d’èster eth de dar sosten ar associacionisme e eth volontariat e aufrir-les cooperacion damb era tòca de promòir era innovacion, era collaboracion damb d’auti agents sociaus, er impuls e eth desvolopament de politiques publiques que permeten e arrefortisquen er exercici liure e independent des entitats e es volontaris, e tanben eth trabalh compartit damb es volontaris entath desvolopament des airines e politiques de sosten que s’i referissen. Aguest ròtle s’a d’exercir dempús dera coordinacion e era eficiéncia en tot procurar amiar a tèrme accions de promocion e sosten ar associacionisme e eth volontariat laguens d’ua perspectiva nacionau, en tot méter a posita de toti es recorsi ja existenti e en tot promòir era creacion d’airines e recorsi de sosten en foncion des competéncies.
Ath delà d’aguestes consideracions, cau consignar qu’ena societat actuau, frut der eretatge istoric e sociau, i conviuen simultanèaments damb er associacionisme e eth volontariat diuèrsi sòrtes d’accions de participacion e collaboracion ciutadanes, desvolopades totes dempús dera gratuïtat e era solidaritat. Aguestes accions s’arreconeishen per mejan d’un ample ventalh de denominacions, dempús der associacionisme e eth volontariat enquiar activisme, eth monitoratge o era militància, entà nomentar solament bèri exemples. E, maugrat que se manifèsten prioritàriaments d’ua manèra presenciau, tanben ac hèn per mejan des canaus virtuaus. Aguestes accions son era expression naturau d’ua societat activa, damb valors e damb esperit participatiu. Justaments, ua des intencions dera Lei ei arreconéisher e identificar, d’entre es nombroses accions que fòrça persones an amiat a tèrme per volontat pròpria e d’ua manèra gratuïta –qu’en usatge colloquiau, per arrasons etimologiques, an estat nomentades accions de volontariat–, es accions que son pròpriaments de volontariat, non entà desmeritar es que non ac son, mès entà arrefortir, promòir e protegir es qu’efectivaments arresponen ath modèl catalan de volontariat qu’aguesta lei promò. En aguest sens, eth hèt d’arreconéisher e avalorar eth volontariat coma un element diferenciau d’entre es diuèrses formes de participacion non entraïne deishar d'arreconéisher era valor de totes es autes accions solidàries que fòrça persones amien a tèrme moigudes peth desir de collaborar, de hèr apòrt d’experiéncia, de retornar ara societat aquerò qu’an arrecebut o, simplaments, de participar actiuaments en proposicions gessudes dera pròpria societat civiu o des poders publics. Totes aguestes accions se contunharàn d’amiar e totes meriten èster arreconeishudes e avalorades, encara que non arresponen ara definicion, ara finalitat e ara motivacion dera accion volontària qu’aguesta lei definís coma era accion amiada a tèrme per ua persona que, liuraments e solidàriaments, per volontat pròpria e sense cap compensacion economica, decidís dedicar ua part deth sòn temps a exercir, d’ua manèra compartida damb d’autes persones, un engatjament de transformacion dera societat, en quadre d’ua activitat associativa, en un programa especific de volontariat d’ua entitat sense ànim de lucre e en benefici de tresaus.
Era importància e era valor ahijuda der associacionisme e eth volontariat e era sua grana incidéncia en entorn son un hèt que se constate a nivèu europèu. I a longtemps que bèri organs dera Union Europèa hèn, per mejan de diuèrses normes, recomanacions que meten de relèu er impacte der associacionisme e eth volontariat e velhen entà promòir-les e dar-i sosten.
Era Generalitat de Catalonha se comprometec a preservar eth volontariat, ja en 1991, damb era promulgacion dera Lei 25/1991, de 13 de deseme, que cree er Institut Catalan deth Volontariat, ua lei pionèra en Estat –abrogada pera Lei 7/2004, de 16 de junhsèga, de mesures fiscaus e administratives, qu’establic era atribucion des foncions, eth personau e eth patrimòni d’aguest institut ath Departament de Benestar e Familha–, e posterioraments damb era ararreconeishença dera Carta deth volontariat de Catalonha, arreconeishuda peth Parlament de Catalonha per mejan dera Resolucion 98/V, de 29 de mai de 1996. Er an 2002, representants des entitats e associacions de Catalonha s’amassèren en Barcelona entà celebrar eth Dusau Congrès Catalan der Associacionisme e eth Volontariat. En manifèst aprovat, se soslinhaue que «era accion volontària, liura e engatjada de fòrça persones entara melhora constanta des condicions de vida e entara defensa e er acreishement dera societat e era cultura catalanes a constituït un element essenciau ena configuracion de Catalonha coma país damb ua identitat pròpria» e se metie er accent sus es reptes mès immediats, entre es quaus i auie eth besonh de «crear un quadre legau e fiscau que favorisque de manèra mès determinant eth ròtle der associacionisme e er amàs deth tresau sector». En complement d’aguest trabalh, er an 2008 eth Govèrn dèc impuls ath prumèr Plan nacionau der associacionisme e eth volontariat, frut d’un ample procès participatiu, que represente, encara aué, ua huelha de rota innovatritz e potenta en aguesta matèria, tau coma se reflectís en articulat d’aguesta lei. Transcorrudi es ans, se considère primordiau d’actualizar es drets e es déuers des volontaris e des organizacions que les acuelhen, a fin de velhar peth corrècte desvolopament deth prètzhèt en quau collabòren e de garantir-lo.
Er article 166.2 der Estatut d’autonomia de Catalonha autrege ara Generalitat «era competéncia exclusiva en matèria de volontariat, qu’includís, en tot cas, era definicion dera activitat e era regulacion e era promocion des accions destinades ara solidaritat e ara accion volontària que s’executen individuauments o mejançant institucions publiques o privades». En exercici d’aguesta competéncia, aguesta lei a per objècte, fonamentauments, promòir, arreconéisher, protegir e hèr a conéisher er associacionisme e eth volontariat coma agents de transformacion sociau e ath madeish temps preservar eth modèl catalan de volontariat, e tanben arreconéisher institucionauments es accions solidàries qu’es ciutadans de Catalonha amien a tèrme damb eth desir de participar e collaborar en fòrça activitats que s’acomplissen en Catalonha.
Eth Congrès Europèu deth Volontariat celebrat en noveme de 2011 permetec debàter era importància deth trabalh entre es agents que incidissen laguens d’un territòri entà artenher-ne era melhora, en tot hèr hilat; eth ròtle principau deth plaçament de politiques en matèria d’associacionisme e volontariat acordades damb eth sector; era importància dera bona gestion des equipes de volontariat dempús des entitats, e era diuersitat creishenta des perfils de volontariat, entre d’autes. D’aguest quadre comun de debat entre es diuèrsi agents, neisheren ua sèria de consideracions que s’an prenut en compde entà elaborar aguesta lei.
Per tot çò exposat, aguesta lei rebat er engatjament dera Generalitat de promòir eth modèl catalan de volontariat en tot aprigondir en dret des ciutadans a participar damb transparéncia ena melhora dera coesion sociau, dempús dera libertat, dempús dera sua pròpria realitat e dempús dera independéncia civiu.
Aguesta lei compren 26 articles, divididi en quate capítols, ua disposicion addicionau, tres disposicions transitòries e ua disposicion finau.
Es disposicions generaus deth capítol I regulen er objècte e era finalitat dera Lei; er encastre d’aplicacion; es definicions de volontariat e associacionisme, entre d'autes, a fin d’arreconeisher-los e identificar-los entre es nombroses accions amiades a tèrme per volontat pròpria e d’ua manèra gratuïta. Era Lei vò arreconéisher eth volontariat coma un element diferenciat entre es diuèrses formes de participacion. Eth capítol I tanben met especiauments er accent sus principis qu’inspiren era accion volontària, es encastres enes quaus se focalize e se desvolòpe era accion volontària, amiada a tèrme pes volontaris per mejan des programes de volontariat des entitats, eth regim juridic der arrepòrt de volontariat e era huelha d'engatjament. En aguest sens, era Lei met en evidéncia qu’eth volontariat arribe en moment en qué era persona se restaque a un programa amiat a tèrme per ua entitat privada sense ànim de lucre pr'amor que vò cambiar ua realitat determinada que percep e avalore coma desajustada, damb era volontat de transformar-la e melhorar-la, e ei per açò que cau compréner qu’eth volontariat ei ua actitud sociau qu’arrespon ath sentiment de sénter-se solidari e ath madeish temps beneficiari dera accion, e s'amie a tèrme dempús dera sensibilitat entà detectar situacions e besonhs diuèrsi que requerissen accions.
Eth capítol II, sus es relacions entre es subjèctes deth volontariat, se subdividís en dues seccions. Era seccion prumèra, relativa ath regim juridic der arrepòrt de volontariat exercit en quadre d’un programa de volontariat, establís es drets e es déuers des volontaris e des entitats e era natura juridica corresponenta, que hèn possible es accions volontàries, e renauís e actualize es drets e es déuers arrecuelhudi ena Carta deth volontariat de Catalonha. Era seccion dusau regule es drets e es déuers des destinataris dera accion volontària, qu’ei coma era Lei arreconeish es persones fisiques tàs quaus era accion volontària entraïne un benefici. Aguesti drets e déuers delimiten eth quadre d’arrepòrt entre es subjèctes deth volontariat, e ne deuen poder garantir un exercici corrècte e un assemblatge apropriat en arresponsa ara mission compartida.
Era importància de delimitar es drets e es déuers des volontaris, des organizacions que les acuelhen, e tanben des destinataris o beneficiaris se tròbe en hèt que der arrepòrt e era confluéncia entre eri resulte ua concepcion deth dret que non ei possible sense ua referéncia ath déuer, a fin de velhar peth corrècte desvolopament deth prètzhèt en quau collabòren amassa e garantir-lo. Aguest capítol arrecuelh, donques, era volontat d’articular un sistèma de drets e déuers que garantisque es principis basics dera accion volontària e eth respècte peth modèl catalan deth volontariat, qu’arreconeishe eth volontariat coma ua manifestacion solidària e transformatritz que se veïcule per mejan d’entitats sense ànim de lucre e qu’arreconeishe tanben que toti es ciutadans an dret d’organizar‐se e contribuïr, d’acòrd damb es sues preferéncies e capacitats, ath prètzhèt des volontaris; qu’er engatjament d’accion qu’entraïne eth volontariat ei fondat en ua decision liura e personau de participacion motivada per principis de solidaritat e altruïsme; qu'eth volontariat contribuís a un desvolopament sociau der entorn e deth mon mès just, solidari, equilibrat, pacific e respectuós damb er entorn per mejan dera participacion des ciutadans ena vida des societats; qu’eth volontariat estimule era responsabilitat sociau des ciutadans e contribuís ara resolucion des besonhs sociaus dempús dera societat civiu e damb independéncia des poders publics e es administracions, e qu’eth volontariat fondamente era sua accion enes principis d’associacion e de participacion democratica, e de respècte ara dignitat, era igualtat e era libertat dera persona.
Eth capítol III s'estructure en quate seccions. Era seccion prumèra establís es arrepòrts entre es administracions publiques e es entitats per mejan des principis rectors d’aguesti arrepòrts. S’an de basar enes principis de collaboracion, de complementarietat e de participacion damb era tòca de cercar er acòrd entre es actors participaires en territòri. Es seccions dusaus a quatau regulen es instruments estructuraus damb qué se dòte eth Govèrn, en aguest quadre conceptuau, entà vertebrar e garantir eth modèl d’arrepòrt dera Administracion dera Generalitat damb eth sector: eth Conselh der Associacionisme e eth Volontariat de Catalonha, un organ consultatiu e assessor en matèria d’associacionisme e volontariat; eth Plan nacionau der associacionisme e eth volontariat, qu’establís eth dessenh conjunt des politiques publiques qu’afècten eth sector, e eth Registre der Associacionisme e eth Volontariat de Catalonha coma registre public que se cree damb era finalitat de simplificar es tramits entà arténher era hiestreta unica d’entitats. Era creacion deth Registre der Associacionisme e eth Volontariat de Catalonha a de perméter ath Govèrn de crear un catalòg virtuau d’entitats qu’arrecuelhe totes es dades de besonh de totes es entitats deth país entà promòir era coneishença e era implicacion dera ciutadanetat enes programes qu’aguestes amien a tèrme.
Eth capítol IV establís quines an d’èster es politiques des administracions publiques de Catalonha entara promocion der associacionisme e deth volontariat, damb era tòca d’enfortir es sectors e dotar-los des airines de besonh entara promocion, era consolidacion e era proteccion deth modèl catalan deth volontariat. Aguestes accions consistissen a dar impuls a mesures entara implicacion associativa e era participacion des ciutadans en programes de volontariat; promòir eth trabalh en hilat e era metuda en comun des recorsi existenti laguens d’un madeish territòri; promòir mesures entà sensibilizar es ciutadans e integrar-les en programes de volontariat laguens des entitats; dar impuls a campanhes d’informacion e sensibilizacion sus eth volontariat, era difusion des sues valors e era aplicacion de mesures entara arreconeishença publica deth prètzhèt de volontariat; facilitar espacis d’amassada e debat entre es entitats; promòir era convocacion de programes de sosten e de linhes d’ajudes e subvencions entàs projèctes e es accions des entitats; dar sosten as activitats formatives des entitats; dar impuls as accions de recèrca, estudis e publicacions sus er associacionisme e eth volontariat; promòir er accès as servicis d’informacion, documentacion, assessorament e supòrt tecnic as entitats; dar impuls ara preséncia des accions volontàries enes mejans de comunicacion e era difusion deth trabalh hèt, promòir era connexion e eth trabalh en hilat des entitats catalanes damb d’autes entitats de dehòra de Catalonha, e tanben dar impuls a un hilat catalan deth volontariat coma espaci d’arrepòrt entre eth mon associatiu e era ciutadanetat.
Aguesti prètzhèts, d’acòrd damb çò que dispòse eth capítol IV, les an d’amiar a tèrme es diuèrses administracions publiques d’ua manèra coordinada, e es administracions locaus an de sajar de difóner e méter a posita des entitats e des ciutadans es recorsi qu’eth Govèrn met ara sua disposicion.
Era disposicion addicionau conten precèptes per arrepòrt ar encastre d’aplicacion dera Lei, e tanben era sauvagarda deth regim normatiu aplicable a determinadi encastres restacadi damb eth volontariat.
Es disposicions transitòries prumèra e dusau establissen es tèrmes e es condicions entà qu’es entitats s’adapten as regulacions dera Lei, e entà que tanben s’i adapten es programes de volontariat restacadi a ua administracion publica. Era transitòria tresau mane ath Govèrn era elaboracion d'un projècte de lei de promocion der associacionisme.
Era disposicion finau autorize eth Govèrn a hèr eth desplegament reglamentari d’aguesta lei.
CAPÍTOL I. DISPOSICIONS GENERAUS
Article 1. Objècte e finalitat
Aguesta lei a per objècte regular eth modèl catalan de volontariat, damb era finalitat de divulgar, promòir, arreconéisher e protegir er associacionisme e eth volontariat e dar-les sosten coma agents de transformacion sociau, en quadre de çò qu’establís er article 166.2 der Estatut d’autonomia, qu’arreconeish ara Generalitat era competéncia exclusiva en aguesta matèria. 
Article 2. Encastre d’aplicacion
1. Aguesta lei s’aplique as entitats privades sense ànim de lucre damb programes de volontariat e as persones fisiques qu’acomplissen activitats d’interès generau, definides coma volontariat per aguesta lei, que s’amien a tèrme exclusivaments en territòri de Catalonha, damb independéncia deth lòc a on age eth domicili sociau era entitat. 
2. As efèctes dera aplicacion d’aguesta lei, s’a de considerar çò qu’establissen es estatuts dera entitat per çò que hè ar encastre territoriau e eth domicili dera entitat.
Article 3. Definicions 
As efèctes d’aguesta lei, se compren per:
a) Volontariat: er amàs d’accions e activitats d’interès generau motivades per altruïsme e era volontat de transformacion sociau qu’acomplissen persones fisiques, nomentades volontaris, que participen en projèctes en quadre d’ua activitat associativa o ben en programes especifics de volontariat d’ua entitat sense ànim de lucre, d’acòrd damb çò qu’establís aguesta lei. 
b) Volontaris: es persones fisiques que, d’ua manèra liura, sense contraprestacion economica e d’acòrd damb era capacitat d’obrar que les arreconeish er ordenament juridic, decidissen dedicar part deth sòn temps ath servici des auti o a interèssi sociaus e collectius, per mejan dera participacion en programes de volontariat qu’amien a tèrme entitats sense ànim de lucre -damb es quaus formalizen un engatjament que da origina as drets e déuers que regule aguesta lei- o ben per mejan der associacionisme e era participacion enes diferenti projèctes qu’en aguest quadre se poguen amiar a tèrme. 
c) Accion volontària: era accion amiada a tèrme per ua persona que, liuraments e solidàriaments, per volontat pròpria e sense cap compensacion economica, decidís dedicar part deth sòn temps a exercir, d’ua manèra compartida damb autes persones, un engatjament de transformacion dera societat, en quadre d’ua activitat associativa, laguens d’un programa especific de volontariat d’ua entitat sense ànim de lucre e en benefici de tresaus. 
d) Associacionisme: era activitat d’implicacion sociau sense ànim de lucre ne personau ne collectiu, basada ena participacion collectiva e comprometuda, era autoorganizacion, eth volontariat, era gestion democratica e era volontat de transformacion sociau o personau.
e) Entitat de volontariat: era entitat privada sense ànim de lucre qu’acomplís activitats d’interès generau, qu’a decidit qu’era participacion volontària des ciutadans ei ua valor imprescindibla ena sua mission entà arténher es sues finalitats e qu’a elaborat un programa de volontariat que definís e enquadre era valor e es espacis dera accion volontària ena entitat. Aguest programa ei potestatiu entàs entitats de basa associativa. 
f) Destinataris dera accion volontària: es persones fisiques, considerades individuauments o integrades en grops, pes quaus era accion volontària entraïne un benefici, era defensa des sòns drets, era melhora des condicions de vida o era satisfaccion des sòns besonhs.
g) Programa de volontariat: eth document formau, aprovat per organ de govèrn d’ua entitat de volontariat, que arrecuelh sistematicaments e justificadaments era volontat dera entitat d’organizar ua o mès activitats d’interès generau que complèten er acompliment des sòns objectius o i assisten, damb era participacion de volontaris, coma ua valor ahijuda laguens dera organizacion.
Article 4. Principis dera accion volontària
1. Es principis qu’informen era accion volontària son era igualtat, era libertat, era solidaritat, era transformacion sociau, er engatjament, eth servici, er altruïsme, era gratuïtat, era responsabilitat, eth civisme, era cooperacion, era participacion, era pensada critica, er aprendissatge, era generositat, eth respècte des valors inerenti ath volontariat, ar acompliment dera activitat damb competéncia e era autonomia per arrepòrt as poders publics. Tanben, son inerenti ara accion volontària es principis de non-discriminacion, pluralisme, includiment, integracion e sostenibilitat e, en generau, toti es qu’inspiraràn era convivéncia e er auanç sociau laguens d’ua societat democratica, participativa e justa.
2. Eth Govèrn e es auti poders publics de Catalonha an d’acomplir es accions administratives respècte ath volontariat e ar associacionisme en tot basar-se enes valors e principis a qué hè allusion er apartat 1. En particular, an d’encoratjar era conscientizacion sociau sus era importància deth volontariat e der associacionisme e des principis e valors que les informen.
Article 5. Activitats d’interès generau
1. As efèctes d’aguesta lei, son activitats d’interès generau es que s’acomplissen en bèth un d’aguesti encastres: 
a) Es servicis sociaus.
b) Es servicis sanitaris.
c) Era assisténcia e eth sosten as familhes. 
d) Er associacionisme educatiu.
e) Er òci e eth léser.
f) Era cultura. 
g) Er espòrt.
h) Era justícia globau, era defensa des drets umans, era promocion dera patz e era cooperacion.  
i) Eth voluntariat internacionau. 
j) Era defensa deth miei ambient.
k) Era igualtat de genre e eth respècte pera identitat e era orientacion sexuau. l) Era joenessa.
m) Era gent grana.
n) Eth melhorament des condicions sòcioeconomiques e era coesion sociau. 
o) Es activitats comunautàries e vesiaus.
p) Es movements d'atenèu.
q) Era proteccion des animaus. 
r) Es activitats qu’an era basa enes principis dera accion volontària qu’establís er article 4. 
2. Se pòden regular per reglament es condicions en qué s’acomplissen es activitats d’interès generau en bèri uns des encastres a qué hè allusion er apartat 1, en cas qu’es sues especificitats ac requerisquen.
3. Es encastres per arrepòrt ar apartat 1 s’an de préner coma referéncia entara constitucion deth Conselh der Associacionisme e eth Volontariat de Catalonha.
Article 6. Regim juridic der arrepòrt de volontariat
1. Er arrepòrt de volontariat restaque es volontaris damb es entitats de volontariat entà amiar a tèrme era accion volontària. En bèri uns casi aguest arrepòrt pòt auer destinataris, enes tèrmes que regule era seccion dusau deth capítol II.
2. S'era entitat de volontariat ei associativa, correspon a cada entitat d’exigir o non era condicion de sòci entà participar en qualitat de volontari en desvolopament des sòns programes.
3. Eth regim juridic der arrepòrt de volontariat exercit dehòra d’un programa de volontariat ei çò qu'establís era norma aplicabla en cada cas. 
4. Eth regim juridic der arrepòrt de volontariat exercit en quadre d’un programa de volontariat ei er establit ena seccion prumèra deth capítol II. S'es volontaris son contractadi pera entitat o i mantien ua relacion subjècta a ua retribucion economica non pòden exercir en cap de cas ua accion volontària qu’entraïne exercir es madeishes foncions o similares ena madeisha entitat.
Article 7. Huelha d’engatjament
1. Era participacion des volontaris enes programes de volontariat se formalize per escrit, per mejan dera huelha d'engatjament, qu'a de contier, aumens, eth caractèr volontari e altruïsta der arrepòrt, es foncions e es prètzhèts acordadi, er engatjament de compensacion des despenes assumides peth volontari, era formacion fixada coma de besonh pera entitat e era existéncia d’ua assegurança entath volontari cossent damb çò qu'establís er article 8.j. Era huelha d’engatjament tanben a de préner en compde es condicions de genre e era conciliacion dera vida professionau e familhau. 
2. Correspon ara Administracion dera Generalitat, per mejan der organ actiu competent en matèria d’associacionisme e volontariat, de facilitar un modèl de document entà formalizar er engatjament entre era entitat e eth volontari.
3. Era huelha d’engatjament non ei obligatòria entàs volontaris que participen en bèth un des programes d’ua entitat dera quau son sòcis. 
4. En cas des menors d’atge, es pairs o tutors legaus an de signar era huelha d'engatjament, a condicion qu’es programes d’accion volontària s’adapten as caracteristiques e atge des menors, en tot respectar en tot moment era sua volontat. 
CAPÍTOL II. SUBJÈCTES DETH VOLONTARIAT: VOLONTARIS E ENTITATS, DESTINATARIS DERA ACCION VOLONTÀRIA E ADMINISTRACIONS PUBLIQUES
SECCION PRUMÈRA. REGIM JURIDIC DER ARREPÒRT DE VOLONTARIAT EXERCIT EN QUADRE D’UN PROGRAMA DE VOLONTARIAT
Article 8. Drets des volontaris 
Es persones que participen en programes de volontariat an es drets següenti:
a) Obtier dera entitat de volontariat en qué collabòren informacion a propòs dera mission, era finalitat e eth foncionament dera entitat, sus eth sens e eth desvolopament dera accion volontària e sus eth ròtle e er itinerari qu'an laguens dera entitat, e tanben disposar d’informacion des activitats e des mejans e eth sosten entà poder acomplir-les convenientaments.
b) Arrecéber era formacion de besonh entar acompliment dera activitat, èster informadi deth dessenh der itinerari formatiu en quadre deth projècte que desvolòpen e poder participar-i.
c) Èster tractat sense cap sòrta de discriminacion e damb respècte pera sua condicion e pes sues credences.
d) Formalizar eth restacament damb era entitat damb era huelha d’engatjament corresponenta, d’acòrd damb er article 7.
e) Disposar d’acreditacion o identificacion coma volontaris.
f) Obtier un certificat dera sua participacion enes programes des entitats de volontariat, en quau s’a de hèr a constar, aumens, era natura dera accion volontària e eth periòde e eth totau d’ores en qué s’a desvolopat.
g) Auer era arreconeishença dera experiéncia aquerida en prètzhèts d’associacionisme e en programes de volontariat per mejan des procèssi d’acreditacion de competéncies aquerides per vies non formaus d’acòrd damb era norma en vigor.
h) Participar ena elaboracion, era planificacion, era execucion e era avaloracion des programes e es activitats en qué collabòren, d’acòrd damb era natura e era dinamica intèrna dera entitat.
i) Arrecéber informacion sus es condicions de seguretat, igiene e salut apropriades pera natura e es caracteristiques dera activitat volontària, e acomplir eth sòn prètzhèt en aguestes condicions.
j) Arrecéber cobertura d’ua assegurança de risqui derivadi dera activitat qu'acomplissen coma volontaris e des damatges que, involuntàriaments, poderien causar a tresaus per arrason dera sua activitat.
k) Resquitar-se, s’atau ac acòrden damb era entitat de volontariat en qué amien a tèrme era accion volontària, des despenes qu’aguesta les pogue ocasionar.
l) Acordar liuraments es condicions e es possibles cambiaments dera sua accion volontària, er engatjament des prètzhèts definidi amassa, era durada e er orari e es responsabilitats de cada un. 
m) Desligar-se deth prètzhèt volontari en moment qu’ac considèren pertinent.
n) Es auti que les arreconeish er ordenament juridic.
Article 9. Déuers des volontaris
Es persones que participen en programes de volontariat an es déuers següenti:
a) Cooperar ena obtencion des objectius dera entitat o des programes en qué participen entar acompliment des engatjaments aqueridi laguens dera entitat, e participar actiuaments enes espacis e mejans qu'era entitat a previst entà realizar un trabalh coordinat enes programes.
b) Participar actiuaments ena formacion acordada damb era entitat de volontariat entar acompliment deth prètzhèt.
c) Acomplir era activitat en qué participen damb responsabilitat, diligéncia e competéncia, e respectar es normes intèrnes de foncionament dera entitat de volontariat e es principis e valors qu’establís er article 4.
d) Observar es mesures de seguretat e salut qu’establissen es leis.
e) Refusar tota contraprestacion economica o materiau que les aufrisquen es destinataris o tresaus pera sua accion, levat des sòs de pòcha e d’autes concèptes similars per çò que hè as programes de volontariat internacionau.
f) Respectar es drets e era dignitat des destinataris dera accion volontària e des auti volontaris que collabòren damb eth.
g) Mantier era confidencialitat des informacions arrecebudes e coneishudes en acompliment dera sua activitat.
h) Notificar ara entitat de volontariat era sua renóncia damb era anticipacion sufisenta, entà que se poguen adoptar es mesures de besonh entà evitar perjudicis ara activitat en qué participen.
Article 10. Drets des entitats
Es entitats damb programes de volontariat an es drets següenti:
a) Escuélher liuraments eth volontari segons era natura e es caracteristiques deth prètzhèt que s’a d'amiar a tèrme e cossent damb es sues normes de foncionament intèrne e es programes que s’an de desvolopar.
b) Demanar ath volontari respècte pes valors e era mission dera entitat.
c) Reclamar ath volontari qu’amie a tèrme era formacion acordada entà poder acomplir adequadaments eth sòn prètzhèt.
d) Desligar, justificadaments, eth volontari deth programa de volontariat en qué participe si comet inacompliment manifèst dera huelha d’engatjament.
Article 11. Déuers des entitats 
Es entitats damb programes de volontariat an es déuers següenti:
a) Disposar d’un plan de volontariat o de participacion qu'arrecuelhe es aspèctes per arrepòrt ara gestion des volontaris laguens dera entitat.
b) Disposar d’un plan de formacion o d’un itinerari formatiu des volontaris dera entitat enes quaus se pogue identificar era formacion qu'eth volontari a de besonh entà poder amiar a tèrme eth sòn prètzhèt ena entitat e participar-i. 
c) Facilitar informacion sus era mission e er estil de trabalh dera entitat de volontariat a fin de garantir un assemblatge corrècte entre es aspiracions dera entitat e es deth volontari.
d) Nomentar ua persona coma responsabla dera coordinacion des volontaris dera entitat de volontariat.
e) Formalizar eth restacament damb eth volontari per mejan dera huelha d'engatjament corresponenta, d’acòrd damb çò qu'establís er article 7, e acomplir es engatjaments aqueridi.
f) Provedir eth volontari, en cas que sigue de besonh, d’un element identificador en qué figure, aumens, era sua condicion de volontari.
g) Mantier, se cau, un registre en qué figuren inscriti es volontaris dera entitat de volontariat, ua descripcion minima dera activitat qu'amien a tèrme e quinsevolhe dada que pogue facilitar era certificacion posteriora dera sua activitat, que s’establís ena letra h.
h) Certificar, a peticion deth volontari, era sua participacion e restacament enes programes dera entitat de volontariat, en tot hèr-i a constar es activitats e foncions amiades a tèrme, er an de realizacion e eth nombre d’ores dedicades, e tanben era formacion hèta e era durada.
i) Assegurar es risqui derivadi dera activitat qu'amie a tèrme eth volontari e era responsabilitat civiu des accions nomentades en tot moment, e assegurar tanben es mesures de seguretat e salut d’acòrd damb era norma en vigor.
j) Resquitar eth volontari, s'atau ac an acordat damb eth, des despenes que li pogue representar era accion volontària.
k) Garantir er exercici deth volontariat d’acòrd damb çò que cònste ena huelha d'engatjament e es drets qu'arreconeish aguesta lei, e disposar d’elements facilitadors dera atencion e eth seguiment deth volontari.
l) Acomplir es déuers que s’establisquen per reglament en encastre sectoriau corresponent.
m) Adaptar es accions qu’an de hèr es volontaris, en tot tier en compde era sua situacion personau o era des auti actors deth programa ath quau son restacades.
n) Facilitar era participacion des volontaris en dessenh e era execucion des programes d’accion volontària que se volguen desvolopar.
o) Participar actiuaments enes protocòus e es mecanismes que s’establisquen entà combàter es mautractaments e meter-les en coneishença des autoritats policières o judiciaus en cas que se’n detecten indicis enes persones atengudes.
p) En cas des entitats de mens de cent volontaris, es déuers a qué hèn allusion es letres a, b e h se pòden delegar tàs federacions respectives o tàs entitats de prumèr nivèu, dempús d’auer-les acceptadi, o les pòden acomplir, coordinadaments, damb diuèrses entitats o per mejan de convènis damb es administracions publiques.
SECCION DUSAU. DRETS E DÉUERS DES DESTINATARIS  DERA ACCION VOLONTÀRIA
Article 12. Drets des destinataris dera accion volontària
Es destinataris dera accion volontària an es drets següenti: 
a) Arrecéber ua accion volontària que respècte era sua dignitat e intimitat personau e familhau e es sues conviccions politiques, religioses o de quinsevolhe sòrta, en tot evitar tota discriminacion.
b) Disposar d’informacion actualizada sus es programes des accions que les afècten, prealablaments e en quinsevolhe estadi deth procès.
c) Arténher era intervencion des responsables des entitats d’accion volontària en cas que se produsisquen conflictes damb eth volontari.
d) Sollicitar e obtier era substitucion deth volontari assignat s'existissen causes qu'ac justifiquen, o ben abandonar era accion volontària jos era sua responsabilitat.
e) Participar actiuaments ena avaloracion des programes de volontariat que n'an estat beneficiaris.
Article 13. Déuers des destinataris dera accion volontària
Es destinataris dera accion volontària an es déuers següenti: 
a) Collaborar, tostemp que sigue possible, damb eth volontari, en tot respectar-lo e en tot facilitar-li eth trabalh.
b) Non aufrir contrapartides, monetàries o en natura, as volontaris pera accion qu'an amiat a tèrme.
c) Notificar damb sufisent avís prealable ara entitat que se vò deishar de caire eth programa d’accion volontària.
d) Non exigir as volontaris accions que non corresponen ara natura dera accion volontària.
CAPÍTOL III. ES ADMINISTRACIONS PUBLIQUES, ER ASSOCIACIONISME E ETH VOLONTARIAT 
SECCION PRUMÈRA. PRINCIPIS 
Article 14. Principis rectors
1. Es arrepòrts entre es administracions publiques e es entitats de volontariat s’an d’inspirar enes principis de collaboracion, complementarietat e participacion e an d'auer coma tòca era coesion sociau e era estructuracion territoriau. En toti es casi, era accion administrativa a de sauvaguardar era autonomia dera organizacion e era iniciatiua deth volontariat e a de partir deth principi de confidança mutuau, evitar er excès e era reiteracion de burocràcia e promòir era estabilitat des entitats.
2. Es arrepòrts entre es administracions publiques e es entitats damb programes de volontariat non pòden exonerar en cap de cas es poders publics dera sua responsabilitat per çò que hè ara garantia dera gaudença efectiva des drets sociaus des ciutadans qu'arreconeish er Estatut d’autonomia.
3. Es administracions publiques an d'amiar a tèrme era avaloracion periodica des politiques, es programes e es mesures concrètes de sosten ar associacionisme e eth volontariat, e an de hèr ua incisa especiau per çò deth retorn sociau des iniciatiues encaminades. 
4. Era accion volontària non substituís en cap de cas es prestacions de trabalhs o servicis professionaus remuneradi. Es administracions publiques an de velhar, per mejan des mecanismes d’inspeccion pertinents, entà qu'aguesta intromission non se produsisque. 
Article 15. Er arrepòrt dera Administracion dera Generalitat damb es entitats
1. Correspon ath Govèrn d’aplicar es politiques publiques de besonh entara promocion, era arreconeishença e era proteccion der associacionisme e eth volontariat enes diuèrsi encastres d’interès generau, e garantir en tot moment er arrepòrt damb es entitats, cossent damb es principis rectors qu'establís er article 14.
2. Correspon ath departament competent en matèria d’associacionisme e volontariat velhar pera coordinacion des accions que, laguens des sues competéncies, amien a tèrme es auti departaments en aguesta matèria.
3. Eth Govèrn pòt delegar enes administracions locaus era promocion, era arreconeishença e era proteccion der associacionisme e eth volontariat enes diuèrsi encastres d’interès generau mejançant convènis, contractes o autes formes de collaboracion establida pera legislacion en vigor.
4. Eth Govèrn, entà acomplir es finalitats qu'establissen es apartats 1, 2 e 3, s’a de dotar de tres instruments qu'an d'estructurar e garantir eth modèl d'arrepòrt dera Administracion dera Generalitat damb es entitats: 
a) Eth Conselh der Associacionisme e eth Volontariat de Catalonha.
b) Eth Plan nacionau der associacionisme e eth volontariat.
c) Eth Registre der Associacionisme e eth Volontariat de Catalonha. 
5. Eth Govèrn, entà acomplir es finalitats qu'establissen es apartats 1, 2 e 3, a d’elaborar: 
a) Eth Plan de formacion der associacionisme e eth volontariat de Catalonha, coma programa estable de sosten permanent ara formacion des volontaris e ara des responsables dera dinamica associativa, impartida per entitats sense ànim de lucre. 
b) Er arrepòrt der associacionisme e eth volontariat en Catalonha, que, d’ua manèra periodica, a d’èster er estudi de referéncia qu’a d’arrecuélher e mostrar era situacion deth volontariat e des entitats que l’acuelhen.
SECCION DUSAU. ETH CONSELH DER ASSOCIACIONISME E ETH VOLONTARIAT DE CATALONHA 
Article 16. Natura  
1. Eth Conselh der Associacionisme e eth Volontariat de Catalonha se constituís coma organ consultatiu e d’assisténcia deth Govèrn en matèria associativa e de volontariat e, concrètaments, ena elaboracion, eth seguiment e era avaloracion deth Plan nacionau der associacionisme e eth voluntariat, entà amiar a tèrme es programes de besonh entà arténher qu'eth volontariat e eth mon associatiu agen capacitat d’incidéncia sociau e afronten positivaments eth futur e eth procès de creishement e consolidacion. 
2. Eth Conselh der Associacionisme e eth Volontariat de Catalonha se restaque ath departament competent en matèria de sosten ar associacionisme e ath volontariat.
Article 17. Foncions
Son foncions deth Conselh der Associacionisme e eth Volontariat de Catalonha:
a) Elaborar e proposar arrepòrts, estudis e dictamens repècte as politiques, es accions e es programes deth Govèrn en matèria d’associacionisme e volontariat.
b) Proposar programes d’interès especiau entath teishut associatiu e eth volontariat.
c) Elaborar es plans, es linhes estrategiques, es objectius e es mesures en çò que hè as matèries associatives e de volontariat, e hèr-ne eth seguiment e era avaloracion.
d) Participar en procès d’elaboracion deth Plan nacionau der associacionisme e eth voluntariat e hèr-ne eth seguiment e era avaloracion.
e) Dar sosten as entitats entà que melhoren era sua gestion intèrna e coordinar era sua accion damb es administracions.
f) Desvolupar procèssi de participacion dubèrts a tota era societat civiu quan eth sòn objècte age arrepòrt damb er associacionisme e eth volontariat, e participar enes procèssi de participacion promoigudi per d'auti organs dera Generalitat, d’ua manèra coordinada damb eth departament que promò era participacion.
g) Comunicar possibles practiques abusives qu'entraïnen ua intromission en mercat de trabalh. 
h) Velhar pera representacion equilibrada e er equilibri territoriau laguens deth Conselh e establir mecanismes de participacion des entitats mès petites o des que non son restacades a cap federacion. 
Article 18. Composicion
1. Eth Conselh der Associacionisme e eth Volontariat de Catalonha ei integrat pes organs següenti:
a) Eth Plen.
b) Era Comission Permanenta.
2. Eth Conselh der Associacionisme e eth Volontariat de Catalonha pòt crear grops de trabalh entà debàter tèmes concrèts o sectoriaus.
3. Era composicion e eth foncionament dera Comission Permanenta e des grops de trabalh s’an de regular per reglament.
4. Eth Plen deth Conselh der Associacionisme e eth Volontariat de Catalonha ei integrat, aumens, pes membres següenti: 
a) Era presidéncia.
b) Era vicepresidéncia prumèra.
c) Era vicepresidéncia dusau.
d) Era vicepresidéncia tresau.
e) Es vocalies.
f) Era secretaria.
5. Era presidéncia ei exercida peth titular deth departament competent en matèria de sosten as entitats e eth volontariat.
6. Era vicepresidéncia prumèra ei exercida peth titular der organ actiu competent en matèria d’associacionisme e volontariat damb reng minim de director generau, e exercís era presidéncia deth Conselh en abséncia deth titular dera presidéncia.
7. Es vicepresidéncies dusau e tresau son designades pes vocalies deth Conselh en representacion des entitats que estructuren e vertebren eth sector associatiu e de volontariat, enes encastres qu’establís er article 5, e cessen quan se produsís eth renauiment des vocalies. Es entitats an de comunicar ara secretaria deth Conselh era designacion des vicepresidències dusau e tresau.
8. Es vocalies son nomentadi pera presidéncia deth Conselh e an d’èster constituïdi, aumens, per: 
a) Ua persona en representacion deth departament competent en matèria de sosten as entitats e eth volontariat, designada peth Govèrn.
b) Persones designades pera presidéncia deth Conselh a proposicion des organizacions que estructuren e vertebren eth sector associatiu e de volontariat de Catalonha en encastre sectoriau e en representacion des encastres que determine er article 5.
c) Enquia un maximau de sies persones o entitats que se dintinguissen peth sòn trabalh significatiu e era sua incidéncia e experiéncia ena estructuracion territoriau deth sector, d’acòrd damb eth procediment que s’establisque per reglament. 
d) Dues persones designades en representacion des dues organizacions sindicaus qu'agen era consideracion de mès representatives en Catalonha.
e) Dues persones designades en representacion des dues organizacions empresariaus qu'agen era consideracion de mès representatives en Catalonha en encastre des servicis sociaus, ua en representacion des entitats d’iniciatiua sociau e ua auta en representacion des entitats d’iniciatiua mercantiu qu'amien a tèrme accions volontàries dempús dera enterpresa.
f) Ua persona en representacion deth Conselh Nacionau dera Joenessa de Catalonha, designada per aguest organisme.
g) Dues persones en representacion der encastre locau, designades pes associacions d’organismes locaus mès representatives de Catalonha.
9. Era secretaria, damb votz e vòt, ei exercida per ua persona designada pera presidéncia deth Conselh d’entre eth personau ath servici deth departament competent en matèria de sosten as entitats e eth volontariat.
10. Es membres deth Conselh der Associacionisme e eth Volontariat de Catalonha se renauissen cada tres ans. 
Article 19. Foncionament
1. Eth Plen deth Conselh der Associacionisme e eth Volontariat de Catalonha s’a de reünir en session ordinària aumens tres viatges per an.
2. Eth Plen deth Conselh der Associacionisme e eth Volontariat de Catalonha pòt crear comissions de trabalh respècte as politiques publiques dera Generalitat en matèria associativa e de volontariat o deth Plan nacionau der associacionisme e eth voluntariat, damb era participacion des diferenti sectors associatius, deth volontariat, d’agents restacadi que s’estimen de besonh e de persones expèrtes en associacionisme e eth volontariat.
3. Eth Plen deth Conselh der Associacionisme e eth Volontariat de Catalonha a de garantir era publicitat des acòrds qu’adòpte e promòir mecanismes deliberatius e participatius entà arribar as entitats que non i son representades.
Article 20. Mejans materiaus
1. Eth Govèrn a de méter a posita deth Conselh der Associacionisme e eth Volontariat de Catalonha es instruments materiaus e umans que siguen de besonh entà qu'aguest pogue amiar a tèrme eth sòn prètzhèt e, en aguest sens, a d’abilitar un espaci fisic e virtuau especific, entà que aguest pogue dar publicitat des acòrds o es procèssi en qué participe.
2. Es membres deth Plen deth Conselh der Associacionisme e eth Volontariat de Catalonha que non siguen personau ath servici des administracions publiques pòden percéber es indemnizacions e es drets d'assisténcia qu'establís era norma en vigor.
SECCION TRESAU. ETH PLAN NACIONAU 
DER ASSOCIACIONISME E ETH VOLONTARIAT 
Article 21. Plan nacionau der associacionisme e eth volontariat
Eth Govèrn amie a tèrme era planificacion generau des activitats dera accion volontària per mejan deth Plan nacionau der associacionisme e eth volontariat, que determine es èishi, es linhes estrategiques, es objectius e es mesures per çò que hè ar associacionisme e ath volontariat.
Article 22. Procès d’elaboracion e avaloracion deth Plan nacionau der associacionisme e eth volontariat 
Eth Govèrn a d’elaborar eth Plan nacionau der associacionisme e eth volontariat damb ua periodicitat maximau de quate ans, que s'aurà d’avalorar, coma maxim, er an següent ath deth acabament dera sua vigéncia. Aguest plan s’a d’elaborar per mejan d’un procès de participacion transparent, qu’a de figurar coma document annèx ath Plan, e damb era participacion deth Conselh der Associacionisme e eth Volontariat de Catalonha. 
Article 23. Contengut deth Plan nacionau der associacionisme e eth volontariat
Eth Plan nacionau der associacionisme e eth volontariat a d’includir, aumens, es mesures següentes, damb eth pressupòst assignat, es tèrmes d'acompliment e es paramètres que se pòden avalorar: 
a) Mesures de coordinacion e escambi d’experiéncies que sostenguen es administracions e es iniciatiues privades.
b) Mesures de sosten, per mejan des recorsi economics, materiaus e tecnics que se considèren apropriadi, entà enfortir eth teishut associatiu e promòir eth volontariat, tostemp en tot preservar-ne era independéncia respècte as poders publics.
c) Accions de sensibilizacion, orientades a hèr a préner consciéncia ara societat sus es beneficis dera accion volontària coma un instrument de participacion sociau e ua forma d’expression dera solidaritat entre es ciutadans.
d) Accions formatives e de recèrca destinades a melhorar era qualitat dera accion volontària, sigue de forma dirècta o per mejan des entitats.
Article 24. Es instruments de planificacion sectoriau e locau
Eth Plan nacionau der associacionisme e eth volontariat se pòt completar damb plans sectoriaus que promòiguen es departaments dera Generalitat en encastre des competéncies respectives, e tanben damb es plans d’encastre municipau o comarcau que promòiguen es entitats locaus.
SECCION QUATAU. ETH REGISTRE DER ASSOCIACIONISME E ETH VOLONTARIAT DE CATALONHA  
Article 25. Registre der Associacionisme e eth Volontariat de Catalonha 
1. Se cree eth Registre der Associacionisme e eth Volontariat de Catalonha restacat ath departament competent en matèria d’associacionisme e volontariat, que n’exercís era gestion.
2. Eth Registre der Associacionisme e eth Volontariat de Catalonha a caractèr public. Es administracions publiques de Catalonha e es entitats damb programes de volontariat an accès as dades registraus enes tèrmes qu'establís er article 37 dera Lei der Estat 30/1992, de 26 de noveme, de regim juridic des administracions publiques e deth procediment administratiu comun, sense perjudici dera proteccion e es garanties qu'era legislacion en vigor en aguesta matèria autregen as dades de caractèr personau.
3. Era inscripcion en Registre der Associacionisme e eth Volontariat de Catalonha ei volontària e gratuïta. S’i pòden inscríuer totes es entitats que d’acòrd damb er article 3.e poguen èster entitats damb programes de volontariat.
4. Eth Registre Generau der Associacionisme e eth Volontariat de Catalonha a era finalitat de simplificar es tramits entà acreditar eth caractèr d’entitat de volontariat en Catalonha a efèctes de: 
a) Arrecéber subvencions restacades ath sòn encastre o entara promocion der associacionisme e eth volontariat.
b) Auer era qualitat d’interlocutora valida dera Administracion en encastre sectoriau que correspone.
c) Hèr efectiu eth dret d'èster informat pera Administracion des projèctes de lei o reglaments que la poguen afectar, sense perjudici deth tramit d'audiéncia arreconeishut pera norma en vigor.
d) Exercir es drets que determinen es leis sectoriaus o es normes reglamentàries dictades en execucion de çò que dispòse aguesta lei.
5. Eth foncionament deth Registre der Associacionisme e eth Volontariat de Catalonha e es formes d’accès, d’inscripcion e de cancellacion s’an de fixar per reglament, en tot respectar, en tot cas, es principis següenti:
Prumèr. Non cau qu’era entitat de volontariat inscrita apòrte es documents e es dades que figuren en Registre enes procediments entà acordar ajudes publiques e subvencions en matèria d’associacionisme e volontariat, independentaments de quina sigue era administracion que les autrege.
Dusau. Es organs competents des administracions publiques catalanes an de consultar era informacion registrau des entitats que solliciten ua ajuda publica o ua subvencion en matèria d’associacionisme e volontariat.
Tresau. Es entitats inscrites en Registre der Associacionisme e eth Volontariat de Catalonha an d’actualizar es sues dades registraus en cas que i age un cambiament enes dades que dèren en moment d’inscríuer-s’i, e, tanben, an de formular ua declaracion de vigéncia des dades registraus quan solliciten ua ajuda o ua subvencion o quan òpten a soscríuer quinsevolhe tipe d’acòrd o convèni damb ua administracion publica de Catalonha.
CAPÍTOL IV. PROMOCION DER ASSOCIACIONISME E ETH VOLONTARIAT
Article 26. Mesures de sosten e promocion der associacionisme e eth volontariat 
1. Es administracions publiques de Catalonha, d’acòrd damb es competéncies respectives, damb era fin de promòir e facilitar er associacionisme e eth volontariat, an de promòir es accions següentes:
a) Promòir mesures entara implicacion associativa e era participacion des ciutadans en programes de volontariat. 
b) Organizar campanhes d’informacion e sensibilizacion sus er associacionisme e eth volontariat e ne difóner es valors.
c) Aplicar mesures entara arreconeishença publica deth prètzhèt des volontaris e des entitats que les acuelhen.
d) Prestar assessorament e assisténcia tecnica ar associacionisme e as entitats damb programes de volontariat entà que poguen acomplir corrèctaments es activitats. 
e) Promòir eth trabalh en hilat, er acòrd e era coordinacion des entitats damb es agents deth territòri. 
f) Dar impuls ath hilat catalan deth volontariat coma espaci dubèrt d'arrepòrt e interaccion entre eth mon associatiu e era ciutadanetat, e promòir acòrds entà unificar e simplificar es tramits entà accedir as ajudes, es subvencions o es recorsi que s’aufrisquen. 
g) Convocar regularaments programes de sosten, ajudes e subvencions, en coordinacion damb era rèsta d’administracions de conformitat damb es prioritats qu'establís eth Plan nacionau der associacionisme e eth volontariat. 
h) Promòir beneficis fiscaus e reduccions enes prètzi publics entar usatge des servicis e infrastructures depenenti des administracions publiques.
i) Promòir es activitats formatives de volontariat e dar-i sosten, e promòir eth Plan de formacion der associacionisme e eth volontariat de Catalonha, en tot hèr-lo accessible en tot eth territòri e en toti es nivèus e encastres d’accion.
j) Dar impuls a accions de recèrca, estudis e publicacions sus er associacionisme e eth volontariat.
k) Promòir er accès as servicis d’informacion, documentacion, assessorament e supòrt tecnic as entitats.
l) Dar impuls ara promocion e era arreconeishença des volontaris e des activitats qu'amien a tèrme.
m) Facilitar espacis d’amassada, de debat e d’escambi de coneishença des entitats damb programes de volontariat.
n) Promòir accions innovatritzes en mon deth volontariat e dar impuls as naues formes de volontariat.
o) Controtlar e denonciar, per mejan des instruments a posita, es practiques abusives que pòden representar ua ocupacion de lòcs de trabalh ordinari.
2. Eth Govèrn a de velhar entà que s'amien a tèrme es accions de promocion e sosten der associacionisme e eth volontariat d’ua manèra coordinada, en tot establir es instruments e recorsi de besonh.
3. Era Administracion dera Generalitat a d’informar es ciutadans sus es entitats, es programes e es activitats restacadi damb era accion volontària que s'amien a tèrme en Catalonha, a d’assessorar es entitats damb programes de volontariat qu'ac solliciten e les a de dar assisténcia tecnica.
DISPOSICION ADDICIONAU. VOLONTARIAT EXCLUDIT DER ENCASTRE D’APLICACION D’AGUESTA LEI
1. Es disposicions d’aguesta lei non s’apliquen ath volontariat de proteccion civiu ne ath volontariat en matèria de prevencion, escandilhament d’incendis e sauvaments, as quaus s’aplique era norma especifica corresponenta.
2. Aguesta lei non s’aplique as accions solidàries que s'amien a tèrme d’ua manèra liura e sense compensacion economica e ath delà d’entitats privades sense ànim de lucre, ne tanpòc as accions solidàries que s'amien a tèrme per tanhença, per amistat o per vesinatge, o coma conseqüéncia d’ua relacion civiu, academica, funcionariau, laborau o mercantiu, o derivada d’ua obligacion juridica o d’apertenença, ne es amiades a tèrme per interès pròpri d’ua persona o d’un collectiu, ne es activitats acomplides per collectius non formaus o movements sociaus. 
3. Aguesta lei non s’aplique as projèctes o campanhes puntuaus promoigudi per entitats sense ànim de lucre o administracions que mobilizen es ciutadans per ua causa concrèta.
4. Per çò que hè as entitats e activitats regulades per ua norma especifica, es disposicions d’aguesta lei solaments son aplicables supletòriaments.
5. Es disposicions d’aguesta lei s’an d’aplicar sense perjudici dera legislacion sus cooperacion ath desvolopament e solidaritat internacionau.
DISPOSICIONS TRANSITÒRIES
Prumèra. Adaptacion des entitats
Eth Govèrn a de fixar per reglament es tèrmes, eth grad d’acompliment des déuers e era observacion des drets qu’establís era seccion prumèra deth capítol II, en tot tier en compde era tipologia e es dimensions des entitats. En tot cas, es entitats qu'agen mès de cent volontaris en moment dera entrada en vigor d’aguesta lei s’an de conformar a çò establit laguens deth tèrme d’un an a compdar dera entrada en vigor. Es entitats damb un nombre inferior de volontaris ac an de hèr laguens d’un tèrme de dus ans.
Dusau. Adaptacion des programes de volontariat restacadi a ua administracion publica
1. Laguens deth tèrme de dus ans a compdar dera entrada en vigor d’aguesta lei, es programes de volontariat restacadi a ua administracion publica an de passar a èster amiadi a tèrme, preferentaments, en quadre d’ua entitat privada sense afan de lucre damb dinamica associativa o damb programes de volontariat, d’acòrd damb çò qu'establís er article 1, sense perjudici dera collaboracion d’ua administracion publica enes tèrmes deth capítol III. 
2. Es administracions que volguen mantier o dar impuls a naui programes de volontariat, pera inexisténcia d’entitats sectoriaus o de quinsevolhe sòrta, ac an de comunicar ath departament competent ena matèria, qu’amassa damb eth Conselh der Associacionisme e eth Volontariat de Catalonha, an d’avalorar era excepcionalitat dera proposicion.
Tresau. Projècte de lei de promocion der associacionisme
Eth Govèrn, laguens deth tèrme de dètz-e-ueit mesi a compdar dera entrada en vigor d’aguesta lei, a de presentar un projècte de lei entà promòir er associacionisme e dar-i sosten. 
DISPOSICION FINAU. DESPLEGAMENT REGLAMENTARI
1. S’autorize eth Govèrn a dictar es disposicions de besonh entath desplegament e era aplicacion d’aguesta lei.
2. Eth Govèrn, a proposicion deth departament qu'age assignades es competéncies en matèria de sosten as entitats e eth volontariat, a d’aprovar, laguens deth tèrme d’un an a compdar dera entrada en vigor d’aguesta lei, eth reglament deth Registre der Associacionisme e eth Volontariat de Catalonha.»
Palau del Parlament, 22 de desembre de 2015
El secretari segon	La presidenta

